Op. 6:1-8
“Moenie hieroor verbaas wees of angstig raak nie.”
Andries Burger, Pinetown Gemeente, 5 Maart 2023

Ons kom van vandag af by die dele van openbaring wat baie verwar word.
Dit is inderdaad nie alte maklik om die simboliek van Johannes se visioene te verstaan nie. 
Soos ek heel aan die begin van ons reeks gesê het dink ek steeds dat ek nie alleen op my eie opgewasse is om alles reg te verstaan en te verklaar nie. 
Ek lees egter wyd en luister na ander wat daardie gawes van God ontvang het. Ek fokus natuurlik op gereformeerde teoloë, maar tog ook na ander wat heeltemal verskil om hulle uitleg ook te toets.
		En moenie dink al die gereformeerdes stem oor alles presies ooreen nie. 
Waar hulle verskil kyk ek na die verduideliking wat hulle gee, en dan weeg en oorweeg ek dit voor ek besluit op watter wa ek klim.  
As die name van die mense wat ek hoofsaaklik raadpleeg iets beteken noem ek dit gou – William Hendriks, Herman Hoeksema, Leon Morris, Victor D’Assenville Snr, Jan du Rand, John Piper en John MacArthur)

Onthou net eers waar is ons in Johannes se visioen...

Hy is met ŉ trompetstem in die hemel ingenooi. 
Daar het Hy die drie-enige God as ewige en absolute Heerser op sy troon gesien in heerlikheid, geregtigheid en terselfdertyd tog ook in genade. 
Om sy troon was daar 24 ouderlinge as verteenwoordigers van die kerk van alle tye wat in Christus geheilig is en ook vier lewende wesens, of gerubs van die hoogste engele ordes. Saam loof hulle God op sy heerserstroon,
	Heilig, heilig, heilig...

Toe sien Johannes dat God ŉ boek uithou wat met sewe seëls gesluit is, 
maar in die hele skepping was daar niemand met die waardigheid, die gesag en mag om die boek met God se raadsplan oop te maak en vervulling te laat gaan nie. 
Johannes het in trane uitgebars omdat God se verlossingsplan dan onvervuld sou bly.
Maar een van die ouderlinge troos hom... 
Daar is Een wat waardig is om die boek te vat en oop te maak – 
die Leeu van Juda, die geslagte Lam van God wat ewig lewe... 
Jesus Christus, mense seun van die maagd Maria,
	 Ewige Seun van God, 
		ons Here en Verlosser.

Hy vat toe die boek by God en die ouderlinge, die lewende wesens, miljoene engele en die ganse skepping bars uit in lofprysing – 
Die Lam wat geslag was is waardig... aan God op die troon en aan die Lam behoort die lof en die eer, die heerlikheid en die krag tot in alle ewigheid!

En dan sien Johannes hoe Jesus die boek se slotte oopsluit, Hy begin om die seëls een-vir-een oop te maak...

Lees << Op. 6:1-8 >>

Christus, die Lam van God wat geslag was, heers nou soos ŉ magtige leeu. 
Hy begin om die God se raadsplan-boek oop te maak, 
en soos wat Hy een na die ander seël breek, laat Hy ŉ deel van die raadsplan in vervulling gaan – Hy laat dit wat daarin geskryf is gebeur.

Wanneer Jesus die eerste vier seëls oopmaak sien Johannes dit soos vier perde met ruiters uitgaan. 
Elke keer roep ŉ ander lewende wese dat die perd en ruiter moet uitgaan – maar dit is alles op Jesus se bevel. 
	Hy maak die seëls oop, Hy is die bevelvoerder wie se bevele uitgevoer word.

Johannes laat nie die klem val op wie die ruiters is nie, en daarom is dit onvanpas om te wil spekuleer daaroor. 
Die belangrike is dat elke perd wel ŉ ruiter het. 
Dit is nie wilde perde wat maar rondhol waar hulle wil nie, nee elkeen het ŉ ruiter wat die perd beheer. 
En die ruiters is onder Christus se bevel. 
Kyk maar weer – 
die eerste een verower nie sy eie oorwinningskroon nie, hy ontvang dit;
die tweede en derde kry opdragte om uit te voer, om vrede weg te neem en om die kos-skaal net te gebruik soos hy beveel is; 
vir die vierde word ŉ beperking gegee van hoeveel doodgemaak mag word. 
	Elke perd en elke ruiter is onder Christus se bevel.

In Johannes se tyd was ŉ perd iets vreesaanjaend wat eintlik net in oorlog gebruik is. 
Soos God se besskrywing aan Job in Job. 39:20-23,  20...(’n perd maak) almal bang maak met sy trotse gesnork? 21Hy kap die grond met sy pote en trippel rond, met krag skiet hy vorentoe, die geveg in. 22Bang wees bestaan vir hom nie, hy skrik nie, hy deins nie terug vir oorlog nie.
Kragtig en vreesaanjaend gaan hierdie vier perde uit, maar onder absolute beheer van hulle ruiters wat onder Christus se bevel oor die hele aarde uitgaan.

Hierdie vier perde is nog nie die begin van die “groot verdrukking” voor Jesus se finale wederkoms waaroor Jesus in Mat. 24:21 waarsku nie. 
Dit kom eers later ... soos ons by die sesde seël sal sien. 
Hierdie perde is wel al tekens van die tye soos Jesus vroeër in Mat 24 sê. 
Kom ons lees dit saam, want jy sal dit presies herken wanneer ons kyk wat die betekenis van elke perd is.

7Die een nasie sal teen die ander te staan kom en die een koninkryk teen die ander; daar sal op baie plekke hongersnode en aardbewings wees. 
8Al hierdie dinge is geboortepyne, die begin van die nuwe tyd.
 9“Die mense sal julle oorlewer om mishandel te word, en hulle sal julle doodmaak. Julle sal deur al die nasies gehaat word omdat julle my Naam bely. 
10 In daardie tyd sal baie mense van die geloof afvallig word, en hulle sal mekaar verraai en mekaar haat. 
13Maar wie tot die einde volhard, sal gered word. 
14En hierdie evangelie van die koninkryk sal in die hele wêreld verkondig word, sodat al die nasies die getuienis kan hoor. Eers dan sal die einde kom.”

Merk sommer ook op dat Jesus praat van gelowiges wat hierdie beproewings en lyding sal beleef. 
Hulle is nog op aarde as hierdie dinge gebeur, daar is nie iets soos die wegraping nie. 
Hierdie vier perde is al doenig op die aarde van Johannes se tyd af en sal doenig bly tot met Jesus se wederkoms.

Die eerste perd wat uitgaan se kleur is WIT wat heiligheid simboliseer en hy gaan uit as oorwinnaar om nog verder te gaan oorwin. 
Soos Jesus in Mat. 14:14 gesê het van die evangelie wat eers verkondig moet word voordat die einde sal kom. 
Die ruiter het ŉ pyl en boog want die evangelie boodskap is sekuur gemik op die hart van die mens en waar dit sy teiken tref, daar werk God ŉ verandering.

Nog ŉ rebelse ongelowige hart kom dan tot inkeer om God se verlossing en vrede te ontvang en om genade en liefde uit te leef aan ander. 
Een oorwinning vir Christus se hemelse koninkryk na die ander. 
Dink maar aan die oorwinnings oor die eeue, vandat  Johannes daardie visioen gesien het... 
Elke enkele gelowige wat al tot bekering gekom het sodat selfs die engele in die hemel daaroor oorloop van vreugde; en elke herlewing waar groot getalle mense na God terugkom;
die groei van ŉ klein obskure geloofsbeweging in Jerusalem tot ŉ wêreld dominante geloof;
die gevolge van versorging van armes en siekes wat deur die samelewing verwerp en verstoot is, (dit is hoofsaaklik Christene wat skole en hospitale gebring het...)
en wanneer die lig van die evangelie byna gedoof was deur die dwaalleer van die Rooms Katolieke kerk – die deurbraak en die oorwinning van die reformasie... 
En wanner dit lyk of twee kerke in Pinetown wil struikel omdat hulle te min geword het, dan die oorwinning om ou tradisie grense oor te steek om een gemeente te wees met die potensiaal om weer lewenskragtig te kan aanbid, mekaar op te bou en in die kerk gemeenskap en die samelewing te getuig. 

Die uitvoering van God se raadsplan begin met die oorwinnings wat God gee aan die ruiter en die wit perd. 

Op die hakke van die eerste perd volg die tweede.
Jesus het in Mat. 10:34 al gewaarsku dat Hy nie gekom net om vrede te bring nie maar die swaard. 
In hierdie wêreld waar die duiwel in valsheid koning kraai bring die wit perd se oorwinnings skerp verdeling. 
Daarom volg die tweede perd wat uitgaan en sy kleur simboliseer wreedheid en bloed, ŉ ROOI perd. 

Christus, ons Here en Verlosser gee die opdrag dat hy vrede van die aarde met wegneem. 
Waar daar oorwinning vir God se koninkryk is kan daar tog nie meer vrede met die duiwel se sondige, rebelliekoninkryk van die wêreld wees nie. 

Die ruiter kry ŉ groot swaard waarmee hy sy vervolgingswerk moet gaan doen. 
Maar die bedoeling van hierdie perd is nie oorlog soos baie mense reken nie – dit kom eers later..

Wat ons hier met swaard vertaal is nie dieselfde fisiese groot gevegswaard as wat in oorlog gebruik is nie. 
Johannes kies dieselfde woord wat Mateus gebruik het toe Jesus gesê het Hy bring nie vrede nie maar die swaard. 
Dit is eintlik ŉ slagmes wat gebruik word om diere te slag, soos wanneer hulle in die tempel diere geoffer het.
Dit is dus heelwat kleiner as ŉ oorlogswaard. 
Waarom is die slagmes wat Johannes sien dan groot – waarskynlik om te wys hoe groot die impak van hierdie slagting sou wees.

As mens dit bymekaar sit, dan onthou jy Jesus se woorde in Mat 24:9-10 
dat gelowiges verraai en gehaat sal word, dat ons oorgeleer sal word om mishandel en doodgemaak te word. 
Soos wat Paulus in Rom. 8:36 uit Ps. 44 aanhaal, “Om U ontwil word ons die hele dag gedood, ons is gereken as slagskape.”

Hierdie is nie ŉ spesifieke vervolging net in ons tyd of in tye wat kom nie. 
Nero het Christene aan die brand gesteek soos straatligte en gelowiges was in Romeinse arenas gedood as vermaak vir die massas,
een na die ander oorwinning in die reformasie is gevolg deur die brandstapels van die inkwisisie, 
ŉ paar jaar gelede was dit kerke in Egipte wat verbrand word,
in Somalië was dit op ŉ tyd so dat elkeen wat tot geloof kom verwag het om binne 6 maande vermoor te word. 
Volg maar die getuienis van organisasies soos Geopende Deure en jy sal die uitwerking van die rooi perd sien.

En dan volg die SWART perd van armoede en verdrukking. 
Die ruiter het ŉ weegskaal en sy opdrag is om kos baie skaars en duur te maak. Onleefbaar vir ŉ gesin. 
Een dag se werk bring net genoeg kos vir een mens, of ŉ baie arm dieet vir drie – wat van die gesin en die siekes en oues wat nie maar kan werk nie.
Maar dan volg die opdrag om nie ŉ ryk man se luukse kos van olyfolie en wyn te bederf of skaars te maak nie. 
	Dit help ons nogal om te verstaan wat hierdie perd simboliseer... 

Dit is nie hongersnood nie, daarby kom ons later... 
Dit is waarskynlik ook nie die gaping in lewenstyl tussen armes en rykes wat daar maar in alle lande is nie. 
Johannes se eerste lesers, hulle wat in daardie sewe gemeentes destyds geleef het moes dadelik verstaan het. 

Omdat hulle in Christus geglo het en alle afgode verwerp het, kon hulle nie meer deel wees van die vakbonde of gildes van hulle tyd nie. 
En omdat hulle nie meer lede van die gildes was nie kon hulle nie meer amptelike werk kry nie. 
Die gelowiges het in armoede en honger geworstel om te bestaan terwyl die heidene in die gildes soos rykes kon leef met olyfolie en wyn op die tafel.

Soos die rooi perd volg hierdie swart perd ook op die hakke van die wit perd se evangelie oorwinnings. 
Weer is dit nie ŉ spesifieke gebeurtenis nie, 
in Egipte word goeie werk blykbaar nie vir Christene gegun nie en omdat hulle baie minder verdien kan baie nie goeie skole en opleiding vir hulle kinders bekostig nie en gaan hulle nog verder agteruit omdat hulle dan nie gekwalifiseerd is vir beter werk nie... 
Ag, ken ons nie self die beproewing en lyding in ons samelewing waar mense met integriteit werk verloor omdat hulle nie saam skelm wil wees nie, 
Dink maar hoe word tenders verloor omdat mense wat besigheid wil doen soos God wil nie handpalms wil olie nie...

Dan kom die vierde perd in die VAAL kleur van ŉ lyk... 
Hierdie keer weet ons wie die ruiters is – die dood, en agter hom volg die doderyk. 
Met doderyk bedoel Johannes die Joodse begrip van ŉ plek waar die dooies bymekaar is – amper soos ŉ begraafplaas. 
Op die vaalperd ry die dood en al die begraafplase volg hom. 

Hy gaan uit om dood te maak – sonder rede. 
	Maak dood met die swaard, en met hongersnood, en met pes en deur wilde diere. 
Maar die genade is groot dat hierdie perd en ruiter ook nie wil kan rondry soos hy wil nie.
Christus stel ŉ beperking op die verwoesting wat hy mag saai, net ŉ kwart van die wêreld se bevolking. 
(Pas nou op vir somme maak – dit is belangriker dat daar ŉ perk gestel is en dat die in die minderheid is.  Daar is geen rede om te dink dat Johannes ŉ spesifieke getal in gedagte het nie.)

By hierdie perd is daar duidelik geen verskil tussen gelowiges en ongelowiges nie, almal ly en sterf langs mekaar.

Hy maak dood met die swaard[footnoteRef:1] –  [1:  Statistiek vanuit Google soektog bv. Wikipedia – nie noodwendig heeltemal akkuraat nie. Ordegrootte waarskynlik wel.] 

en hierdie keer gebruik Johannes die woord vir ŉ groot oorlogswaard, soos Goliat se swaard waarmee Dawid sy kop afgekap het. 
Dit is nie ŉ spesifieke oorlog soos baie dit wil interpreteer nie. 
In Johannes se tyd was dit die Romeinse oorloë wat in totaal sowat 5 miljoen lewens geneem het, 
	of later in Europa in Napoleon se oorloë toe 7 miljoen gesneuwel het, 
		of die verskiklike 100 miljoen sterftes in die twee wêreld oorloë. 
Vandag is die oorlog in Oekraïne in ons gedagtes en die gevolge waartoe dit nog kan uitkring... 


Hy maak ook dood deur hongersnood1, 
en die keer is dit hongersnood waarin gelowiges en heidene ly.
Weer is dit nie ŉ spesifieke gebeurtenis nie – 
in die Bybelse tyd was hongersnood al bekend. 
Alle hongersnode is natuurlik nie opgeteken nie, maar ŉ vinnige navraag wys dat daar in die afgelope 2000 jaar elke 8 jaar ŉ wesenlike hongersnood êrens in die wêreld is. 
In 1317 is omtrent 20 persent van Europa dood aan hongersnood, en 
seker die ergste nog, toe sowat 43 miljoen mense in 1960 in Sjina dood omdat daar nie genoeg kos was nie.

Hy maak dood met pes[footnoteRef:2] –  [2:  www.livescience.com “The worst pandemics in history.”] 

en die sowat 6.4 miljoen wat blykbaar wêreldwyd aan Covid19 dood is, is maar min 
as jy dit vergelyk met 
die sogenaamde “swart dood” van  1347 toe sowat 50 miljoen, of die helfte van Europa se mens dood is, 
of die Spaanse griep in 1918-20 toe soveel as 500 miljoen wêreldwyd gesterf het. 

Hy maak dood met wilde diere – 
Hierdie is moeiliker om vandag te interpreteer. 
Dit kon in Johannes se tyd waarskynlik verwys het na die gebruik om ernstige misdadigers tereg te stel met wilde diere – soos Daniël in die leeukuil. 
	Daardeur word hulle verag tot die vlak van diere en ook geweldadig gedood.

Sjoe dit is omtrent ŉ mondvol... maar nodig om te verstaan.
So begin Christus met die uitvoering van God se raadsplan om sy koninkryk te laat kom om nie net in die hemel nie, maar ook op die aarde te heers in absolute oorwinning – die nuwe aarde en nuwe hemel.
Hierdie perde gaan uit en hulle bly uit, ons lees nêrens dat hulle weer terugkom nie. 
Hulle was al doening van Johannes se tyd en sal wees tot by Christus se wederkoms. 
Jy sal dit alte maklik in die nuus agterkom – en in verslae van bv. Geopende Deure.   
	Tot ŉ mate waarskynlik in jou eie lewe ook?

****

As afsluiting wil ek bietjie terugstaan en na die alles saam kyk, wat beteken dit en hoe troos dit ons as hierdie goed om ons en met ons gebeur...

In die simboliek van die WIT perd en sy ruiter sien ons hoe Christus oorwinning gee deur verkondiging van God se Woord en die Verlossing in Christus, 
en deur die veranderde lewens van gelowiges kom seëninge vir gelowiges en vir ander soos wat Abraham ŉ seën was vir die mense om Hom.

Maar evangelie oorwinnings is soos verraad in hierdie sondige wêreld waar die duiwel die owerste is. 
Dit is net logies dat hy en sy trawante met slinksheid en selfs met geweld en onreg sal reageer om die evangelie oorwinning uit te blus – as hy maar kon.
En dit is nie teen God se wil nie, in die simboliek van die ROOI en die SWART sien ons dat dit Christus se opdrag is dat dit sal gebeur. 
Dit is hoe Hy sy kerk suiwer – soos Hy in Mat. 24:10 gesê het dat baie afvallig sal word... 
Moenie verbaas wees as dit gebeur nie en jy daarvan hoor of wanneer dit met jou self gebeur nie... 
Die martelare deur die eeue het nie daarvoor teruggedeins nie, 
trouens mens lees male sonder tal dat hulle oorbluf was vir die voorreg om vir hulle geloof te kon sterf. 
As ons deel kry aan lyding vir Christus dan maak dit ons nog sekerder dat ons in sy heerlikheid ook sal deel, so skryf Paulus in Rom. 8:17 en Petrus ook in 1 Pet. 4:13. 
In Fil. 3:10 gaan Paulus verder deur te leer dat ons in vervolging deel kry aan die lyding van Christus en dat in ons volharding daarvan ons die krag van Christus se opstanding ondervind... 
	Sal ons dáárvan terugdeins – sekerlik nie!

Hoe pas die VAAL perd dan in wat nie onderskei tussen geloof en ongeloof nie? 
Wel elke siekte, elke pes, hongersnood en oorlog is die een na die ander gebeurtenis wat mense laat soek na uitkoms;
	elke keer ŉ bevestiging dat ons nietig en niks is almal laat hunker na verlossing; 
elke keer ŉ uitnodiging om terug te draai in bekering na die Almagtige Drie-enige God toe. 

En vir ons wat reeds glo en reeds deel in die WIT perd se evangelie oorwinnings? 
Vir ons is elke pes en hongersnood en oorlog ŉ geleentheid om die antwoord te gee vir almal se soeke na perspektief en na uitkoms en verlossing – 
om die troos van Christus te verkondig met woord en daad aan hulle wat nie weet wat die antwoord is op hulle noodgeskry nie.
Dit is wat Paulus skryf in Kol 1:24-25 dat verlang na die geleentheid van lyding om Jesus se genade en oorwinning in sy eie lyding sigbaar te kan maak.


En dit is presies wat die Christene in die jare 165 tot 180 gedoen het tydens ŉ verskriklike pokke plae wat die wêreld getref het. 
Mense het in strepe gesterf en wanneer iemand die eerste simptome wys is hulle summier uit die huis uitgeskop om ander te probeer beskerm. 
Siekes is op straat gelos en lyke is oral laat lê...

Die Christene het egter geen vrees gewys nie – nie vir die siekte nie en ook nie vir die dood nie. 
Hulle het geweet dat God hulle kan beskerm en gesond hou, en as Hy nie sou nie was hulle seker dat hulle saam Hom in die paradys sou wees. 
Sonder vrees het hulle die siekes op straat gaan bedien, ingebring en versorg.
Die heidense samelewing wat hulle vervolg en verdruk het, 
het Jesus se liefde en genade, sy verlossing leer ken omdat hulle 
	Hom ontmoet het in die gelowiges wat Hom uitgeleef het.

Die gebeure wat ons in die simboliek van hierdie vier perde sien, is soos die stof op ŉ grondpad wat bekend maak dat ŉ kar op pad is
As jy hoog op ŉ berg sit dan sien jy die stofwol aankom – baie lank voordat jy die kar kan sien of hoor. 
Met die vier perde en hulle ruiters sien ons Jesus se koms nog lank voor ons Hom kan sien of hoor. Hy kom verseker, jy kan dit al agterkom...

Moenie verbaas wees oor die gebeure in die wêreld nie, God het meer as 2000 jaar gelede al bekend gemaak dat dit sal gebeur – Én dat Hý die láát gebeur....  
Moenie angstig wees daaroor nie, selfs nie oor vervolging en verdrukking vir ons geloof nie. Ons Verlosser en Here is in absolute beheer. 
Lyding sal vals gelowiges laat tou opgooi, maar God se ware kinders sal daarin nog meer sekerheid kry. 
Peste en plae, hongersnood en oorloë sal die wêrelds verslae in paniek en wanhoop  dompel, 
maar vir gelowiges is dit ŉ geleentheid om Jesus sigbaar te maak as die enigste uitkoms.

En só begin Jesus om God se strategiese plan uit  te voer om sy koninkryk finaal en volkome te laat kom. 
Van Johannes se tyd al af en vandag nog steeds – totdat die einde kom... 
	Daarby kom ons volgende week.



Amen.

